
ТАБИИЙ ХОМ-АШЁЛАРДАН БЎЁҚЛАР ОЛИШДАГИ 
ДОЛЗАРБ МУАММОЛАР 

1Турсуналиев Шерзодбек Шерали ўғли 

2Халилов Сардорбек Зухроббек ўғли 

3Мадаминов Илёсбек Дониёр ўғли  
Наманган муҳандислик-қурилиш институти талабалари 

https://doi.org/10.5281/zenodo.7475740 
Бўёқлар инсониятга умуман жуда қадим замонлардан бери маълум. 

Қирмис, «тир қизили», ализарин, индиго ва бошқалар ўсимлик ва ҳайвон 

организмларидан олинган. «Тир қизили» майда денгиз ҳайвонлари 

бўлмиш моллюскалардан машаққатли меҳнат эвазига олинарди. 

Қирмис бўёғи қадимдан «венециан қизили» номи билан машҳур бўлиб, у 

ҳам ҳайвонлардан олинган. Кармин кислотаси эса қумурсқаларда учрайди. 

Энг кўп тарқалган буёқлардан бири ализарин бўлиб, у ўсимликлар 

таркибида учрайди. Ализарин сунъий йўл билан антрацендан олинган. 

Индиго ҳам асосан ўсимликлардан олинган бўлиб, кўк рангли 

ҳисобланади. Бу буёқ Ҳиндистонда кўп тарқалган бўлиб, уни «бўёқлар 

подшоси» деб атаганлар. Индиго бошқа моддалар билан ишланганида 

турли-туман ранглар беради. У қуёш нури, об-ҳаво таъсирига, кислота ва 

ишкор таъсирига бардошлиги билан ажралиб туради. Индиго бўёғи 

шунчалик пишиқки, у билан ишланган газмол, шойи ва бошқа 

материаллар йиртилиб адо бўлсада, бўёқ ўз ранги ҳамда таркибини 

ўзгартирмайди. XIX аср охирида бу бўёқ ҳам синтетик йўл билан бензол ва 

нафталиндан ажратиб олинди. 

Бўёқчилик саноатининг ниқоятда тез ривожланиши натижасида сунъий 

бўёқлар ишлаб чиқариш табиий бўёқларни ажратиб олишга нисбатан анча 

ривожланиб кетди. 

Ҳозир азо бўёқларининг бир неча минги маълум. Улар нисбатан анча 

арзон, турли-туман тусга эга ва жуда осон йўллар билан ишлаб 

чиқарилади. Тўқимачилик саноати ишлаб чиқараётган газламаларнинг 

деярли ҳаммаси азо бўёқлари билан бўялади. 

Анилин, фенол, нафталин ва бошқа моддалардан олинадиган индигоид 

ҳамда трифенилметан бўёқлар қимматли хоссаларга эгадир. Аурамин 

номли сариқ бўёқ қоғоз, чарм, сунъий шойи ва толаларни бўяшда 

қўлланилади. Кристаллвиолет бўёғи пахта, сунъий шойи, чарм, жун 

материалларни бўяшда 

ишлатилиши билан бир қаторда кимёвий қалам ясашда ҳам ишлатилади. 

Флуоресцин эса сарик  бўёқ берадиган моддадир. 

Идантрен, флавантрен, виолантрен ва изовиолантрен деган бўёқлар 

юқори ҳароратга чидамли бўлиб, материалга мутлақ сингиб кетади ва 

кимёвий реакцияга киришади. Буёқлар газламага адсорбция кучлари 

билан, механик равишда ва кимёвий реакция натижасида ҳосил бўладиган 

занжир орқали мустақкам боғланади. 

Кимёгар олимларимиз «фаол» бўёклар ҳам синтез қилдилар. Буларни яна 

«реактив» ёки «реакцион» бўёқлар деб ҳам атайдилар. Фаол буёқлар билан 

бўяладиган буюм ва материал ўртасида кимёвий реакция боради. Бу 

вақтда бўёк газлама ва бошқа материалнинг кимёвий қисмига айланади. 

Фаол бўёқларни газламадан кетказиб бўлмайди. 

Цибакрон, дримарен, реактон, ремазол, левафикс, хинакрон, процион ва 

бошқалар ҳам актив бўёқлардандир. Булар целлюлоза толаларини бўяшда 

қўлланилади. Бўёқлар медицинада, рангли фотография, аналитик кимё, 

биокимё ва инсоният фаолиятининг барча соҳаларида ишлатилади. 

Хулоса қилиб айтганда бўёқлар кимёси ва саноатини ривожлантириш шу 

куннинг долзарб муаммоларидан бири бўлиб қолаверади. 

